Aitziber Sarasola Jaca andreak galdera egin du Gizarte Politika, Berdintasun, Kirol eta Gazteria Departamentuak kudeatzen dituen haur eskolei buruz.

Legebiltzarreko Erregelamenduko 114.1 artikuluan ezarritakoa betez, galdera horren erantzuna, Foru Diputazioak emana, Nafarroako Parlamentuko Aldizkari Ofizialean argitara dadin agindu dut. Galdera argitaratu zen 2012ko apirilaren 11ko 34. Nafarroako Parlamentuko Aldizkari Ofizialean.

ERANTZUNA

Bildu-Nafarroa parlamentu-taldeko foru parlamentari Aitziber Sarasola Jaca andreak Gizarte Politika, Berdintasun, Kirol eta Gazteria Departamentuak kudeatutako haurreskolei buruz idatziz erantzuteko egindako galderari dagokionez (8-12/PES 60), hau erantzun du Nafarroako Gobernuko Gizarte Politika, Berdintasun, Kirol eta Gazteriako kontseilariak:

Gaur egun, Gizarte Politika, Berdintasun, Kirol eta Gazteria Departamentuak honako haurreskola hauek kudeatzen ditu, Nafarroako Berdintasunerako Institutuaren bidez:

– Egunsenti, Burlatan

– Izarra, Lizarran

– Niño Jesús, Corellan

– ‑Nuestra Sra. de los Ángeles, Iruñean (Alde Zaharra)

– Ninia Etxea, Iruñean (Bigarren Zabalgunean)

– San Jorge, Iruñean (San Jorge)

– Santa Teresa, Iruñean (Txantrea)

– Roncesvalles, Iruñean (Etxabakoitz).

Haurreskola horiek Nafarroako Foru Komunitatearen Administrazioaren mende daude eta haren gastu-aurrekontuaren kontura finantzatzen dira, %75ean, gutxi gorabehera; gastuaren gainerako %25a gurasoen kuoten bidez finantzatzen dute.

Galderan aipatutako martxoaren 26ko 28/2007 Foru Dekretuak Nafarroako Foru Komunitateko Haur Hezkuntzako lehen zikloa arautzen du, eta ziklo hori ematen duten ikastetxeek bete beharreko baldintzak eta zikloaren hezkuntza-edukiak ezartzen ditu.

Departamentu honi atxikitako haurreskolek Foru Dekretuak hezkuntza-ziklo horri buruz ezartzen dituen zehaztapenetara egokitu behar dute ziklo hori eskaini ahal izateko, nahiz eta dekretu horrek ezartzen duen sorrera- eta baimen-sistematik kanpo egon.

Foru Dekretua, bestalde, aldatu egingo da, Departamentu honi jakinarazi zaionez; aldaketa hori izapidetzen ari da, une honetan, Hezkuntza Departamentua.

Haurreskolen kudeaketari dagokionez, azpimarratzekoa da, gaur egun, Gizarte Politika, Berdintasun, Kirol eta Gazteria Departamentuaren mendeko Nafarroako Berdintasunerako Institutua erakunde autonomoaren esku dagoela.

Nolanahi ere, litekeena da aurrera begira egoera hori aldatzea. Xede horrekin, elkarrizketak egingo dira Hezkuntza Departamentuarekin eta haurreskolak dauden herrietako udalekin, jakitun izanik goian aipatutako zortzi haurreskolak besterik ez daudela (102 dira guztira) Nafarroako Foru Komunitatearen Administrazioaren mende, gaur egun; gainerakoak udalarenak dira.

Edonola ere, gaur egun, Nafarroako Foru Komunitatearen Administrazioaren eta haren erakunde autonomoen mende dauden haurreskoletako langileak Nafarroako Berdintasunerako Institutua erakunde autonomoari atxikita daude, haren mende baitaude haurreskola horiek, esan bezala.

Hori guztia jakinarazten dizut, Nafarroako Parlamentuko Erregelamenduaren 194. artikulua betez.

